
Bók þessi er nú lítur dagsins ljós fjallar um álagningu tekjuskatts og 
útsvars á einstaklinga og hjón. Er hún hugsuð sem kennslubók fyrir 
þá sem stunda nám í lögfræði og viðskiptafræði í háskólum landsins 
og rekur verkið sem slíkt endahnútinn á bókaröðina: Skattur á fyrir-
tæki, Íslenskur alþjóðlegur skattaréttur og Skattur á menn. Þeir sem 
hyggjast læra skattarétt á háskólastigi verða að jafnaði að sækja þrjú 
námskeið. Það er einstaklingsskattarétt, fyrirtækjaskattarétt og alþjóð-
legan skattarétt. Þörfum þeirra fyrir námsefni ætti því að vera fullnægt 
með þessu riti.

Auðvitað væri unnt að bæta við þetta safn einum eða tveimur stoð-
ritum, eins og Dómum í skattamálum og Æfingum í skattarétti ásamt 
útreikningum og dæmum en hér verður látið staðar numið. Ekki verða 
því fleiri bækur um skattarétt skrifaðar af höfundi þessa rits. Bókin 
Skattur á menn er grundvallarrit í skattarétti. Hinar bækurnar hvíla 
því meira og minna á henni. Einstaklingsskattaréttur, fyrirtækjaskatta-
réttur og alþjóðlegur skattaréttur eiga þó ýmislegt sameiginlegt. Fyrir 
það fyrsta er skattkerfið það sama. Sama gildir um álagninguna, kæru 
hennar og endurákvörðun skatta, svo dæmi sé tekið.

Til að forðast tvítekningu er því eingöngu fjallað um þessi atriði 
í bókinni Skattur á menn. Nánar tiltekið skiptist verkið í fjóra grund-
vallarþætti sem samtals innihalda 21 kafla. Af þeim er annar og 
þriðji þáttur um skattskyldar tekjur manna og frádrátt frá þeim hvað 
stærstur. Heildar tekjur manna samkvæmt framtölum er um 2.000 
millj. á ári, þar af nema fjármagnstekjur um 125 millj. Gríðarlega 
þýðingarmikið er því að vel takist til um álagningu skatta á þær. Til 
að svo megi verða þurfa menn því að þekkja lögin og túlkun fræði-
manna á þeim.

Helstu einstaklingstekjurnar eru laun og skyldar tekjur. Er fjallað 
um þær í A-lið 7. gr. TSL og skiptist hann í 4. töluliði. Hlutfall launa 
og skyldra tekna af heildartekjum manna er um 93%. Afgangurinn er 
því fjármagnstekjur. Er fjallað um þær í C-lið 7. gr. TSL og skiptist 
hann í 8 töluliði. Laun og skyldar tekjur hafa því mun meira vægi en 

fjármagnstekjur. Sú staðreynd að þær bera ekki útsvar fer þó mjög fyrir 
brjóstið á mörgum. Þannig skilja þeir ekki hvers vegna skattur af þeim 
þurfi að vera lægri en af launatekjum.

Öflun efnis í þessa bók hófst árið 1991 er höfundur fékk styrk frá 
Vísindasjóði til rannsóknar á tekjuhugtaki íslenskra skattalaga, álagn-
ingu og framkvæmd. Hefur hún því verið um 30 ár í vinnslu. Mesta 
vinnan hefur þó fallið til undanfarin fimm ár. Bókin Skattur á menn er 
rituð af einum manni og miðað við umfangið gefur auga leið að það 
er fullt starf og rúmlega það. Minna hefur því verið um sumarfrí hjá 
höfundi en oft áður. Einnig kostar útgáfan talsvert fé og fjármagnar 
höfundur það að mestu leyti sjálfur.

Við ritun bókarinnar hefur höfundur notið aðstoðar fjölskyldu 
sinnar, eiginkonu og barna. Verður sú aðstoð seint fullþökkuð. Lestur 
handrits, leiðrétting ritaðs máls og samræming texta var í höndum 
Önnu Helgadóttur, íslenskufræðings. Var það vandasamt verk sem hér 
með er þakkað fyrir. Skattalög breytast mun oftar en önnur lög. Í þessu 
riti er við það miðað að gildissvið hennar takmarkist við gildandi lög 
1. sept., 2022 svo og auðvitað allt það sem eldra er.

Reykjavík, 26. desember 2022

	 Ásmundur G. Vilhjálmsson

